
    Moitos destes poemas naceron dunha ocorrencia 
do meu Mateo. 




    Con seis anos dábaselle por sentenciar




    sobre as cousas que ía descubrindo no día a día.




    “Estou atravesado por un mundo que a xente descoñece”, 




    dixo unha mañá despois de tomar o seu Cola Cao.




    Outros naceron como unha lectura con letras 




    dos debuxos que facía a miña Aldara nuns cadernos 




    que compartiamos os tres.




    Deses cadernos naceu a idea deste libro.




    Un tempo compartido entre pai e fillos.




    Debuxos, palabras,




    estarmos xuntos.

    Porque te quero é un título reversible




    Lese practicamente igual




    de esquerda a dereita 




    que de dereita a esquerda. 




    Os sentimentos reversibles 




    son como chaquetas de dous usos:




    por dentro teñen raias de cebra 




    e por fóra teñen patas de galo,




    esa fauna que percorre as veas 




    dende os labios que bican




    ata as mans que acariñan. 




    Estes poemas tamén son reversibles.




    Se lles dás a volta 




    poderás verte no espello




    dos teus propios sentimentos. 




    Eses nos que te recoñecen




    os que te queren.

